Hanes tosturus pedair gwraig wrth wlana a feddwodd ar frandi, i’w chanu ar Glan Medd-dod Mwyn.
1.
Pob gwrêng a bonheddig, rwy’n cynnig rhoi cân
I beder gwraig hoyw fu’n gloyw hel gwlân;
Mynd i dŷ smuggler mor dyner ar daith
Yn fwyn ac yn ddigri’, mawr gyni fu’r gwaith;
Eiste ac ysmocio, mawr lolio mor lân
A galw am beth brandi, nod heini, at y tân,
Buase well erbyn heddiw gael gloyw ddŵr glân;

Yfed a helffio heb lunio dim blot

A dweud, “Dowch â brandi, yr wy’n peri, lond pot!”
A’i berchen yn gwrando oedd di’mswnio am wneud siot.

2.
Wrth yfed cryn lawer âi’r peder o’u pwyll
Gan lynu â’u gwinedd mor rhyfedd â’r wyll;
Aeth un ar ei thalcen fel tomen i’r tân

A’r llall yn palfalu ac yn glynu yn y gwlân,

Ac un ar ei chefen âi’n lleden i’r llawr

A’r llall yn ei fwrw fel cwrw o ben cawr,

A’r dyn a feddylie na fydden nhw fawr;

Eu cyflwr oedd yn asw, mae’n arw yma eu nych,
Pe gwelsen’ eu cysgod, mawr drallod, yn drych! 

Roedd popen fel peipar heb un siambar sych.

3.
Buon’ yno mewn trallod, du ryndod, dair awr
Fel pryfed genweirio yn llusgo hyd y llawr,

Ac un oedd yn gweiddi trwy gledi am ddŵr glân
Fod ei cheg hi gan syched, oer dynged, ar dân;
Wrth glywed cryg leisie a’u gwefle yn rhoi gwae

Datodwyd amdanyn’, naws ddygyn ddi-stae,

A’u llusgo wnâi’r dynion yn gleifion i’w gwlâu;

Cario dŵr gloyw, oer dwrw, yno ar dith,

Eu cege oedd ar dagu ac yn chwyrnu â’r pen chwith,

Yr oedd chwys ar bob arffed i’w glywed fel gwlith.

4.
Codason’ i fyny gan frefu’n bur frwd

A phawb yn cywilyddio tan geisio tua’i gwd,

Ac ymaith yr aethon’ mor drymion ar drot
Heb neb gâi mo’u tretio neu eu safio ar eu siot;
Pob un yn prysuro a cheisio troi ei chwt
Yr un fath ar eu damwen â slyfen neu slwt,

A’u tafod mewn dirmyg (mae yn beryg’) yn bwt;
Ni henwa-i mo’r gwragedd, rai lluniedd, mewn llwyn

Oni frochan nhw yn arw lle delw-i ar dwyn,

Mi a’i celaf un diwrnod ar lan medd-dod mwyn.

Hanes tosturus pedair Gwraig wrth wlana a feddwodd ar Frandi: Iw chanu ar, Glân Medd-dod mwyn:

1.

Pob Gwreng a Bonheddig, rwi’n cynnig roi cân,

I bedair gwraig houw fu’n glouw hel gwlân,

Mynd i dŷ Smuggler mor dyner ar daith,

Yn fwyn ag yn ddigri, mawr gyni fu’r gwaith,

Eiste ag ysmocio mawr lolio mor lân,

A galw am beth Brandi nod heini at y tân,

Base well erbyn heddyw gael louw ddŵr glân;

Yfed a helffio heb lunnio dim blott,

A dweud, dowch a Brandi, yr wi’n peri lond pott,

A’i berchen yn gwrando oedd dim swnnie am wneud siott.

2.

Wrth yfed crynn lawer ae’r peder du pwyll,

Gan lynud a’n gwinedd mor ryfedd ar wyll

Aeth un ar ei thalcen fel tommen i’r tân,

A’r llall yn palfalu ag yn glynu yn y gwlân,

Ag un ar ei chefen ae’n lleden i’r llawr,

Ar llall yn ei fwrw fel cwrw o ben cawr,

A’r dŷn a feddylie na fydde nhw fawr;

Eu cyflwr oedd yn asw, mae yn arw yma eu nŷch,

Py gwelsen eu cysgod mawr drallod yn drych, 

’Roedd pob pen fel peipar heb un siambar sych.

3.

Buon yno mewn trallod dŷ ryndod dair awr,

Fel pryfed genweirio yn llusgo hyd y llawr,

Ag un oedd yn gweiddi trwy gledi am ddŵr glân,

Fod i chêg hi gan syched oer dynged ar dân,

Wrth glywed crûg leisie au gwefle yn rhoi gwae,

Dattodwyd am danyn naws dygyn ddi stae,

Au llusgo wnae’r dynion yn gleifion iw gwlae;

Carrio dŵr glouw oer dwrw yno ar dith,

Eu cege oedd ar dagu ag yn chwrnu ar pen chwith,

Yr oedd chwŷs ar bob arphed iw glywed fel gwlith.

4.

Codason i fynu gan frefu’n bur frŵd,

A phawb yn cwilyddio tan geisio tu a’i gŵd,

Ag ymaeth yr aethon mor drymion ar drott,

Heb neb gael mo’u trettio neu i safio ar i siott;

Pob un yn prysuro a cheisio troi ei chwtt,

Yr un fath ar eu damwen a slyfen neu slwtt,

A’u tafod mewn dirmyg mae yn berig yn bwtt;

Ni henwa i mor gwragedd rai lluniedd mewn llwyn,

Oni frochan nhw yn arw lle delw fi ar dwyn,

Mi ai celaf un diwrnod ar Lân Medd-dod mwyn.

Y Bardd Sychedig o Langwm a’i cant oll
Y testun

Nid oes dyddiad ar yr wynebddalen. Gwelir y dyddiad 1775 ar ddiwedd yr ail gerdd yn y llyfryn.

